
I

Det som heretter kjem er mest teki or uppskriftir etter Haavard Haatun, ein bonde som i yngre år var skulemeistar. Um grunnen til at han skreiv, segjer han i eit etterord:

– – «Det er med folk flest som med katolikane: dei held seg til presten. Og kva skulde dei elles gjera?

Me som vinn eit grand lenger, kann stundom koma til å «tenkje», undrast på, «um desse ting hev seg soleis». Men det er sjeldan me kjem nokon veg. «Tenkje» er ikkje greidt; og rettleiding finst det lite av.

For meg var det serskilt vrangt, med di at spursmåli kom so seint upp; eg var alt «utlærd»; var jamvel lærar for andre; kunde då ikkje vedgå at eg trong rettleiding sjølv. Og kven skulde eg få rettleiding av? Spurde eg presten, so vilde han segja at eg måtte ikkje vera lærar når eg enno var læregut; og til det vilde eg inkje kunna svara. Men bøkar som kunde hjelpe meg visste eg ikkje å få tak i; og prestar og preikarar som eg høyrde syntest vera um lag like vise som eg.

Eg freista med Nytestamentet; men det var helst gali gjort. Spursmåli vart berre vaknare; og di vaknare dei vart, di meir las eg og di verre vart det. Stundom var det som Testamentet sagde seg sjølv imot; den eine evangelisten og apostelen var usams med den andre. Eg lagde det burt; men fekk ikkje fred og tok det att; lika meg slettikkje. I skulen stod eg tidt og trått og fortalde borni ting som eg sjølv trudde berre so måteleg.

Då var det at eg fann på å gå i Kvernhusheidi. Det skulde vera Evangeliet han heldt seg til, han Paal; og kven som vilde kunde vera med i sundagsstundine hans; kannhende ein der kunde få greide på eitt og anna.

Han skulde vera ranglærar. Men han heldt seg til Jesus, sagde dei; og gjorde han det, so skulde eg vera forvìtin på, kóss han greidde dei andre. Ja det skulde vera snodigt å høyre um han fekk Jesus sjølv til å hange ihop. Lat gå, tenkte eg; det er ein freistnad; gjeng det ikkje, so er det ikkje meir; eg gav meg til å gå i Kvernhusheidi.

Til folk som spurde kva ein skulemeistar kunde hava der å gjera sagde eg, at eg vilde sjå um eg kunde få greide på den mannen. Det same sagde eg til kapellanen – han som er her, når presten er på Storthinget –, då han tok til å spyrja etter. Og eg gjorde meg kaut: «det må vera råd å få greide på han Paal,» lét eg um, «når ein fèr smått og gjev seg stundir». (Smålygnir fær ein tenar ikkje vera rædd.)

Kapellanen vara meg åt; men i grunnen lika han at eg lagde meg på lur etter Paal; denne ranglæraren som ingin fær tak på. og som er so vidt teolog at ein vanleg prestemann ikkje letteleg sèt han fast, er dei i beit med, kyrkjeherrane. Eg skỳna at dette var eit høve som eg fekk nytte ut. «Sjølvsagt skal eg fara varlegt,» sagde eg, «ikkje minst for skulekrinsen si skuld.» Kapellanen bad meg agte meg, men sagde ikkje meir; eg heldt då på og gjekk i Kvernhusheidi.

Men eg tok det «i ridir og rykkjetak», so folket i krinsen ikkje skulde bli rædde. Det er ikkje greidt for folket; det hev borni å tenkje på; og konfirmasjonen; og Vårherre, og mykje og mangt; andsvar er der til alle kantar; det var beintfram min skyldnad å vera vâr. Til dess eg var ute av klemba då; – um den dagen kunde koma. – –

Av det eg høyrde skreiv eg upp det eg hugsa*; eg vilde sjå um der var samanheng. At eg hev gløgt minne kom då vel med; ein hugsar elles alltid godt det Paal segjer. – Uppskriftine kom etterkvart innpå ymist anna av det eg i seinare tidir hev vori upp-i eller tenkt på; det hev mest vorti som ei dagbok, dette. Men eg læt deim liggje; dei inneheld eit og anna som det kann vera moro å sjå att.» – –

*

Tekst: Den burtkomne sonen.

– – Som i ei profetsyn stig her den dagen fram, då Israel og heidningheimen skal møtast i Faderhuset.

Og sjølve Jesu Evangelium stig fram: Gud er ikkje Herre men Far; me er ikkje trælar men born; verdi er ikkje fangehus men heim; alt er nytt vorti.

Den burtkomne sonen hev øydt sin arv; han lìver med svinom til slutt; hev ingin og inkje å halde seg til. Men tenkjer han seg um og fèr heim att, so kjem han heim meir enn han torde tru; Faderen er berre glad når han fær heim att den burtkomne. Ikkje eit leidt ord hev han til denne sonen som vildra seg so burt; han tek imot den heimkomne med opne armar, slagtar gjødkalven og held gilde, og der er glede og spél og dans. Og til eldste-bror som knurrar segjer Faderen: du hev alltid vori gild kar, og alt mitt er ditt; men når den burtkomne kjem heim att, so skal me vera glade.

Dette er den Faderen Jesus forkynte, Faderen frå Evangeliet. Han er glad i borni jamvel når dei kjem burt; og finn dei heim att, so kann det vera so skralt med deim som det vil, og dei kann have fari so gali som ein fara kann: glad og berre glad er Faderen; han tenkjer korkje på skadebot eller straff.

Den Faderen me er rædde, den Faderen som ikkje kann tilgjeva eit barn utan han fær offer og blod, det er ikkje den Faderen Jesus forkynte.

*

Tekst: Herren din Gud, Herren er ein; og du skal elske Gud av alt ditt hjarta, og du skal elske din næste som deg sjølv.

– – Som ordet um Faderen er Jesu Evangelium, so er bòdet um kjærleiken Jesu lov: Guds lov i den høgste tolking.

Og i den høgste tolking er Lov og Evangelium eitt. Gud er Faderen som elskar oss; borni må då òg elske Faderen. Men elske Faderen er å halde bòdi hans; og Guds bòd til oss er: du skal elske din næste.

Du skal unne din næste som du unner deg sjølv; alt det du vil at andre skal gjera mot deg, det skal du òg gjera mot deim; so tolkar Meistaren Lovi og profetane.

Greidt skilde stend dei tvo heimane no: der sjølvhugen råder er trollheimen, «verdi»; der broderhugen råder er mannheimen, Gudsriket. Millom desse tvo heimane stend Messiasstriden; der må me alle vera med. Gjev han snart må vinne, den vigde!

*

Tekst: Den lovlærde.

– – Korleis vinn me ævelegt liv? Det spursmålet vert framsett fleire gongir.

Vinne livet er å vinne rom i Gudsriket, der alt vondt er yvivunni og fyrst og fremst dauden; ævelegt liv og Guds rike er tvo ord for den same ting.

Til dette spursmålet svarar Jesus: når det store Gudsriket kjem, veit ingin utan Faderen åleine. Men det Gudsriket som det gjeld um for både sidan og no, det vinn kvart menneskje når det sjølv vil; for det er innantil i oss.

Den som hev Gudsviljen lìvande i seg, han er i Guds rike. Og di fleire det er som gjenomfører Gudsviljen, di fleire det er som gjer broderlovi til liv, di nærare kjem det store Gudsriket. Me skal då ikkje gå og spyrja etter det; me skal lìva det fram; då kjem det; då er det komi.

Denne grunnlovi: du skal gjera Guds vilje, er fleire gongir uppskrìvi, liksom til framifrå trygd. Men endå hev me gløymt ho.

Me skỳnar ho ikkje. Det er hard tale; kven kann høyre honom? Og dei skriftlærde vitnar frå alle preikestolar: me kann ikkje halde bòdi.

Eg sjølv – heldt Paal fram – gjekk i mange år og trudde på dei skriftlærde. Og eg vart sjølv ein skriftlærd, og tala som dei. Då me ikkje kann halde bòdi, sagde eg, so bryt me deim; men me skal angre at me bryt deim; kvar kveld skal du angre at du kvar dag bryt deim; då vinn du ævelegt liv. For ikkje Lovi gjeld det um, men angeren.

Men den dagen kom, då eg vart utrygg på min visdom; eg gjekk til Meistaren på nytt lag. Og spurde på nytt: korleis vinn eg ævelegt liv. Han svara som fyrr: hald bòdi.

Eg sukka og sagde: eg kann ikkje, Herre. Han såg på meg og svara: du vil ikkje, bror min. Der stod eg rådlaus; eg trudde ikkje Meistaren.

Då kom det ein vågall tanke: enn um du trudde likevel? Hev nokre Galilæa-fiskarar kunna gjera Guds vilje, so kann vel du au; um du freista å vilja?

Modig var eg ikkje. Men sistpå våga eg freistnaden. Og smått um senn tok det til å ljosne. Ein dag skỳna eg at eg var på rett veg, på vegen heim til Faderen.

Alt snudde seg. Tilværet vart broderheim og Gudsrike; meining vart der i livet; og di mindre eg tenkte på syndi, di meir hug fekk eg til det gode. Men når eg synda, som eg enno gjerer, kor vel eg kjenner at det gode er best, so fær eg tilgjeving so sant som eg sjølv tilgjev.

Det er viljen det gjeld um. Gjev Gud ditt hjarta, so vert hans vilje din; og då er du i hans rike.

*

Tekst: Lat dykkar ljos skine for folk, so dei ser dykkar gode gjerningar og priser Faderen som er i himlom.

– – Livet vårt skal vera som det kveikte ljoset. Det skin, av di det ikkje anna kann; du gjer det gode drìvin av din inste hug; det ljoset som rolegt og stilt brenn i sin stake.

Eit kveikt ljos, det er ljos alligjenom og noko reint anna enn den utanpå-gliming som farisæarar kann brikje med. Og ved å gjera det gode forkynner du det. Forkynner det på beste vis; det gode som vert sagt oss kann me tru; det gode me ser gjort kann me ikkje tvìla på. Og den som ser gode gjerningar priser Faderen, og fær kannhende sjølv hug til å gjera det gode.

Elles skal me vera som folk flest. Fastar me, so tarv ingin hava greide på det; vår eigi upptukting er vår eigi sak; lat andre likso godt tru at me held høgtid.

Den smale vegen skal me gange: fara fram utan bråk og taka verdi som ho kjem. Han som ser i løyndom vil løne oss i synom: på lengdi vil det vise seg at vegen vår var rett. Og um me er småe og arme og lite magtar: det minste gode som vert gjort, og ikkje på framsyning gjort, legg meining i livet; den som berre gjev ein av dei minste ein drykk vatn skal ikkje sakne si løn. Og fatigkona som lagde sine tvo skilling i tempelkista gav meir enn nokon rik; for ho gav alt det ho åtte.

Lat ljoset ditt skine; lat folk sjå dine gode gjerningar; då priser dei Faderen; dei ser at det gode er ikkje berre snakk.

*

Tekst: «Hata far og mor og kona og barn og bror og syster, ja sitt eigi liv» må den som vil vera Jesu læresvein.

Livet er ei offerferd. For alle. Kvar og ein som lìva skal, um han fylgjer Jesus eller han fylgjer verdi, – smått um senn lyt han gjeva upp det eine etter det andre av det han hadde kjært. Spursmålet er um tapi skal vera tap, eller um ein kann få gjort deim um til vokstr-vilkår.

Den eine etter den andre av deim du var glad i fell burt. Eller kjem frå deg. Kvar hev sin veg; og meir og meir vil vegane skiljast. Etterkvart er du glad du kann få helse på ein vén eller kjenning so ender og gong; di meir du eldest, di einslegare gjeng du. Jamvel borni dine kjem burt for deg. Kannhende er du sistpå reint åleine. Livet sjølv må du lata til slutt.

Jesus krev at du ofrar det som elles vert teki, og ofrar det so friviljugt som du skulde hata det. Friviljugt skal du taka upp den livsens lagnad som er deg sett; for det som vert teki frå deg er tap; men det som du ofrar vert vinning. I offeret gjev du deg sjølv, og fær deg rikare att. Ved tap minkar du; ved offer veks du.

Djupt såg Meistaren her. Og sjølv gjekk han den vegen han viste. Me skal fylgje Meistaren. Og um vegen er tung skal me gange han viljugt. Og beda som han bad: ikkje min vilje, men din. Kvar som bed den bøni rett fær meir enn han skỳnar; og roleg og trygg gjeng han fram med krossen sin på rygg. um det so skal bera til Golgata.

Hata, viljugt ofre, det ein heng fast ved, det er vegen til sjælefridom.

*

Tekst: Fylg meg!

– – Det er tollmannen Levi, Meistaren talar til. Og han segjer berre: fylg.

Men Levi skỳnar kven han hev for seg. Og tollmanns-samvìtet hans hev sagt han, at han treng ein vegviser som denne, um han skal nå Gudsriket. Han segjer då ikkje eit ord; stend berre upp og fylgjer.

Det er ikkje mange som tek det so.

Bed Meistaren oss fylgje, so høyrer me ikkje. Men hender det at me høyrer, so svarar me.

Nei, Meistar, segjer me, fylgje deg kann me ikkje. Men det tarv me ikkje heller. Det me skulde gjera hev du gjort; og den straffi me skulde lide, leid du; so at no er me frelste. Og me veit, at når me ein gong kjem og bankar på himilporten, so slepp me inn; du hev sjølv skaffa oss inngangskort. Men anger og bønir må til; og det skal me ikkje gløyme. Farvel, Meistar!

Det er enno berre ein tollar her og der som stend upp utan snakk og fylgjer, når Meistaren kallar.

*

Tekst: Ein rik gjeng ikkje letteleg inn i Guds rike.

– – Jesus likar denne guten som hev haldi bòdi frå sin ungdom av; min svein kann dette bli, tenkjer Meistaren. Og han segjer: vil du vera fullkomin, vil du nå det høgste, so sèl alt du eig og gjev det til dei fatige; kom so og fylg meg.

Men her er sveinen bundin: han er rik. Og rikdomen held han fast; heilt kann han ikkje fylgje Meistaren. Han gjeng sorgfull burt.

Nokon mammonstræl i vanleg meining er han ikkje; han er god israelit og hev haldi lovi. Men mammon er speleg; når den stundi kjem då det gjeld, bind han den beste. Og for den som då læt seg binde er alt avgjort.

Fårleg er denne heimsens gud. Det er vanskelegt for ein rik å bli frelst; utan Gudshjelp er det rådlaust som for kamelen å koma gjenom nålauga; vera i mammons vald er som å vera seld til den vonde.

Det er ikkje ofte at ungt folk kjem i hans vald; annan trolldom plar verdi lokke ungdomen med. Og lokke skal ho; huldreheimen med si hildring og draging er ein skule; og me treng den skulen; mang ei lekse hev me der å lære; kvar lekse heiter ill røynd. Og det ein hev røynt, det bind ikkje lenger; alltid friare vinn ein uppetter og fram.

Men den mammon fær tak på slepp sjeldan laus; usæl den som kjem i hans kløar. Etter huldreheims lov skulde ein vera rikdomsbundin til dess ein sjølv vart rik; men denne heimsens gud gjer sine dyrkarar blinde. Ein tykkjer ikkje ein vert rik. Ikkje rik nok; ikkje so ein kann vera trygg. Kor mykje ein fær må ein hava meir; og meir må hava endå meir; det ein hev vunni er dogg i sol og ikkje til å tru; ein kavar dess meir di rikare ein vert; fær aldri tid til å tenkje på næsten. Rein sjukdom kann mammonstrældomen bli. Det hender at rike folk gjeng og tiggar til sin døyande dag; ja det hender at dei ligg og svelt ihel med gullposar nedgraven i sengjehalmen.

Ingin kann tene Gud og mammon. Den rike sveinen heldt bòdi med’ han var ung; då han kom til vegaskìlet var han for veik; og so vert han mammonstræl når han vert gamall.

Sæle er me fatige!

*

Tekst: Gjev keisaren det som høyrer keisaren til…

– – Keisaren er den verdslege magti. Den hev sitt å gjera. Og til det treng ho skatt, som òg til seg sjølv. Den skatten skal me gjeva ho.

Men Gud skal hava det hans er. Hans bòd skal me lyde; hans arbeid skal me gjera. Borni hans er me; og som alt hans er vårt, so er alt vårt hans: heile livet vårt gjev me til framhjelp for hans vilje. Og då fyrst vinn me livet sjølve: fær innhald, meining, hugnad i det.

– Eg meinte at i staden for keisaren må me no setja samnøytet eller folket.

«Det kann me,» svarar Paal, «um me trur at det er folket som hev magti.»

«Ja det er det vel?»

«So skulde det vera. Men enno hev me ikkje vunni fram.»

«Meir og meir vert det mammon som rår, i rikslivet som elles.

Hans tenarar er då dei som i røyndi styrar; men alle kann ikkje styre alltid; baglar og birkebeinar ligg i krig. Det kjenner me til; den krigen gjeng ofte yvi landet. Kvar flokk segjer: Staten, det er me; og den flokken som vann sist styrer til næste ufreden. Hèrfanget vert bytt millom dei fremste i den flokken som vann; folket fær eit grand mindre, men sidan gjerne eit grand større skattar.»

«Når politiken ein gong vert samarbeid millom brørar i staden for krig, då vil me med sanning kunna segja folket eller samnøytet i staden for keisaren eller magti. Gjev det ikkje vart for lengi til!»

*

Tekst: Han som frå upphavet skapte deim, han skapte deim mann og kvinne og sagde: difor skal ein mann forlata fader og moder og halde seg til kona si; og dei tvo skal vera eitt kjøt.

– – Verdi må i ægteskapsspursmål halde seg til Moses; hans skipnad er for dei harde hjarto. Men her set Meistaren upp det ægteskapet som han kann godkjenne.

Det er bygt på Guds skipnad og hev tvo fyrimål: Sjølvfostring og barnefostring. Og det Gud hev samanbundi skal eit menneskje ikkje skilja; far og mor stend saman um arbeidet til dess den nye ætti er framvaksi.

Ålvor er ægteskapet og ikkje leik, hugnad og høg glede skiftande med arbeid og strid, og stundom med sorg og saknad. Men vokstr er det for far og mor ikkje minst: i ægteskapet vert dei tvo menneskjehelvtine eitt, veks saman til det heile menneskjet. Og berre det heile menneskjet vinn den heile livsrikdom.

Me ugifte er halvmenne: Mannen for seg eller kvinna for seg; ikkje veksande greinir på livstréet med blomar og alde, men kvist som turkar og fell. Meining fær me i livet vårt, når me nyttar det rett: ofrar det for brørane, som mange hev gjort, og som Meistaren gjorde; og livsverk er her alltid som krev slike offer. Men dei gifte med sine barneflokkar er livet sjølv som grønkar og veks. Gifte seg er å gange inn i det store samanheng; gjenom ægteskap når ein livsens fullnad.

Difor skal mannen forlata far og mor og samle seg på dette livsens største: å byggje seg heim. Og som mann og kvende når sitt eigi høgste i den heimen dei bygde og i samyrkje der, so byggjer dei seg ut yvi seg sjølve i borni; desse veks i den gode heimen som i ein hage og mognast til livet som alltid veks nytt.

Den som kjenner seg drìvin til ute-liv, han kann mistaka seg eller han kann hava rett. Hev han rett, skal han ikkje gifte seg; tek han i miss, so skal han ikkje gifte seg fyrr han ser han tek i miss; mitt livs store synd kom av, at eg for seint skỳna dette.

*

Tekst: Tenkjer de at desse galilæarar var syndarar framfor andre galilæarar, med di dei hev lìdi slikt?

– – Fullt upp hev tilværet av svarlause spursmål.

Mangt synest meiningslaust og mykje synest fælt. Saklause lid vondt og illmennar hev det godt; sùme rotnar av vel-livnad og andre brotnar i liding; rett som det er hender ting so ville at du berre stend og glor: er det Faderen eller Fenden som rår, eller gjeng verdi styrelaus?

Slikt som at eit tårn ramlar ned på måfå og slær ihel kven-somhelst, tek born frå mødrar og foreldre frå born, og øyder ungdom som brann etter liv; eller slikt som at ein landshovding gjer seg moro av å blande blod av ofrarar saman med blod av offerdyri deira; slikt og dilikt og verre og verst, – kann det anna vera enn vìtløyse og villspél?

Me skal ikkje spyrja um slikt, segjer Meistaren; me greider det ikkje kor som er. Og kvar for seg hev nok med sitt. Spursmålet for meg er ikkje det um Pilatus og offerblodet eller det um tårnet i Siloam; for meg gjeld det, korleis eg kann nytte mitt liv rett.

Det som ser villt ut for oss kann endå hava ei meining. Me skal hjelpe og lindre den naudi me når; men der vår magt ikkje rekk, og vårt vårt vìt er for stutt, der fær me leggje alt i handi åt honom som ser til grunnane.

*

Tekst: Døme ikkje!

– – Sæle er me, som slepp å døme.

Domar kann berre ein vera: den allvìtande. Alt må den sjå og skỳna, som skal felle ein rettvis dom.

Me andre hev æveleg nok med å døme kvar seg. Det skỳnar me dess betre, di meir me lærar.

Syndi tarv me ikkje døme; den er dømd, og dømer seg sjølv. Men syndaren laut ein fyrst forhøyre. Og når det heile samanheng kom upp, so vilde me skunde oss ned av domarstolen att; me vilde forstå, at der hadde me inkje å gjera.

Eit ord er sagt ein gong som aldri døyr; so ofte ein Jesus-svein fær hug til å døme, so minnest han det og gløymer sin dom: den som er syndefri kaste den fyrste steinen!

Meistaren sjølv dømde ikkje. Strenge fall ordi hans um skrymting og synd; men stod han framfor syndaren, so såg han dei djupe samanheng; og han sagde: eg dømer deg ikkje; synda ikkje meir.

Lat oss takke Gud, at me slepp å døme!

*

Tekst: På Mose stol sìt dei skriftlærde og farisæarane; alt det som dei segjer at de skal halde, det skal de halde og gjera …

– – Jesus var ingin sektskìpar. Han vilde ikkje samle ein

flokk ikring seg; han vilde samle borni kring Faderen.

Harm vart han stundom, når han kom til Templet og såg alt ustellet der; og på skriftlærde og farisæingar hadde han mangt å segja; gjer ikkje deira gjerningar! byd han. Men til Templet heldt han seg; og sveinane skulde halde alt det som frå Mose stol vart påbòdi.

Me tek det på same måten.

Mangt kann vera å segja på våre tempel au. Men tekstane er Jesu ord; og tolkingane hev so mykje av honom som våre skriftlærde hev kunna vinne seg fram til.

Og me skal ikkje skilja oss ut. Verdi trur gjerne at utskilde er utvalde; og serkyrkjur og serflokkar lagar seg rett som det er. Men so skal det ikkje vera millom oss. I ytre ting er me som andre. Berre i vårt liv skìl me oss ut, når so må vera: me læt ljoset vårt skine, so folk ser våre gode gjerningar.

*

Tekst: Når menneskjesonen kjem i sin herlegdom …

– – Eit bilæte av domen gjev Meistaren her, i si siste tale hjå Mattæus.

Berre ein ting vil Menneskjesonen spyrja um på den dagen: hjelpte du den som du såg trong hjelp? Men i dette eine ligg alt. Den som hjelper næsten når han er i naud, han viser dermed at han elskar sin næste; og den som elskar næsten gjer Guds vilje og viser dermed at han er barn av Faderen. Ja Domaren segjer: det at du hjelpte din næste når han var i naud, det vert rekna som du hadde hjelpt menneskjesonen sjølv; han helsar deg då velkomin i sitt rike.

Men den som såg sin næste i naud og ikkje hjelpte; såg ein bror svoltin, tyrst, framand, nakin, i fangehus, og var like sæl, han vert utan nåde burtvist.

Det vert ikkje spurt um anna enn dette i domen, segjer han som døme skal. Hev du stelt deg rett mot bror din? Etter det åleine vil domen falle.

Lat oss ikkje gløyme det!

*

Johannes, broder og lùthavande i trengsla og i riket og i Jesu Kristi tolmøde, legg i 2dre og 3dje kapitel av Opinberringi fram Jesu Helsingar til Kyrkjelydom:

Du Efesus, eg veit um dine gjerningar og ditt arbeid og ditt tolmøde. Du Smyrna, eg veit um dine gjerningar og di trengsle og din fatigdom. Du Pergamus, eg veit um dine gjerningar. Du Tyatira, eg veit um dine gjerningar og din kjærleik og di teneste og di tru og ditt tolmøde og dine gjerningar. Du Sardes, eg veit um dine gjerningar. Du Filadelfia, eg veit um dine gjerningar, og du hev haldi mitt ord um tolmøde. Du Laodikæa, eg veit um dine gjerningar.

Til alle hev Messias krav um gjerningar; og åt alle hev han løni: den som sigrar, honom vil eg gjeva å sitja med meg på min kongsstol, liksom eg òg hev sigra og sett meg med min Fader på hans kongsstol.

Jesus er frå fyrst til sist den same. Ikkje ein bokstav eller ein tytill av Lovi skal forgangast, byrjar han i Bergpreika; sæle er dei som held Guds bòd, endar han i Opinberringi.

På honom kann me då trygt tru. Og tru på honom er å fylgje honom. For hans liv og hans lære er eitt; han er i sanning Meistaren.

* Det som her turvtest er medteki i samandrag. Bokmeistaren.

OPS/images/cover.jpg
ARNE GARBORG

Heimkomin son

e SCHEHUHG





OPS/images/logo.jpg





OPS/images/titlelogo.jpg
e ASCHEHUUGQ

e





